
Mėška aplonkius 

Če pošīna, če beržīna,  

Če aukštė rodė skruzdielīna,  

Spongoulīna ė broknīna –  

Tėkrė skanomīna! 

 

Kvep samanas ė kerpės,  

Svaigėn gailē šalėp pelkės,  

Gunda mielenės – ougas poikės,  

Če ė vaivuors stuov ėšpoikės. 

 

Paukštele sau daineles dainiou,  

Gegotė metelius skaičiou,  

Genielis kalvie prakaitou –  

Pluonu kūjeliu muojou. 

 

Nu šakelės ont šakelės  

Žaid rodas vuoverelės,  

Tomsus eglīns pagal keli –  

Šernā vestovės tėn kel. 

 

Šmurkšt ė orva roda kūma,  

Bebros pelkie trauk dūma,  

Luo stėrnėns sokriuošės,  

Draugū dvėkovuo praluošės. 

 

Mėšks ūž, mėšks gaud,  

Ož kelmelė zoikis snaud,  

Vakštiuo brėidis plataragis,  

Džiaugas patė sosėradės. 

 

Ė To, laika ka toriesi,  

Nuek ė mėška – nesėgailiesi.  

Ka tik tėn apsėlonkīsi –  

Daug stebuklu pamatīsi! 


